
INNLEIING

Kari Veiteberg, altså.

Denne dama har studert både teater, teologi og til doktorgrad, vore både gateprest og klovn. Ho er den 60. biskopen i Oslo – og den første kvinnelege. I 2021 fyller ho 60 år.

Men kven er hennar Gud? Og kva brenn ho for?

Korleis er det å vere kristen i ei verd som går av hengslene, der virus herjar, naturen kollapsar og det blir stadig fleire flyktningar?

Kva rolle bør kristendomen og andre religionar ha i den kvardagen vi lever i no?

Korleis er det å vere biskop i ei kyrkje som mistar medlemmer og ikkje lenger er ei statskyrkje? Kva skal vi tru, og kven skal vi tru på, meiner ho?

Kven var denne dama, før ho vart biskop? Og kva er desse klovnegreiene?

I juni 2020 traskar eg gjennom heile byen for å finne ut av dette – og treffe ei dame eg aldri tidlegare har møtt. Planen er verken bispebiografi eller lange teologiske utgreiingar, men å lage ei samtalebok, spørje henne om det eg lurer på.

Det er så varme vindar denne dagen, som å gå rundt i eit framandt land. Etter å ha gått gjennom mange gater er eg sveitt under armane, men så står eg endeleg framfor ei stor dør. Kontoret til Veiteberg ligg i bispegarden der Olavsklosteret stod i mellomalderen, aust i den gamle byen.

Det kryp ein edderkopp over handtaket. Eg ringjer på.

Så knirkar det i døra.

